
EKSPORT FAOLIYATINI RAG‘BATLANTIRISHDA 
INSTITUTSIONAL VA MOLIYAVIY 

Annotatsiya: Mazkur maqolada O‘zbekistonda kichik biznes sub’yektlarining eksport salohiyatidan foydalanish darajasi, 
mavjud muammolar hamda ularni bartaraf etish mexanizmlari tahlil qilingan. Davlat tomonidan ko‘rsatilayotgan bojxona 
va soliq yengilliklari, moliyaviy qo‘llab-quvvatlov mexanizmlari, raqamli savdo platformalaridagi faollik hamda xalqaro 
standartlarga moslashtirish bo‘yicha amalga oshirilayotgan chora-tadbirlar samaradorligi statistik va grafik ma’lumotlar 
asosida yoritilgan. Shuningdek, eksportdagi geografik diversifikatsiya, moliyalashtirish manbalari va mahsulot turlarining 
o‘sish tendensiyalari chuqur tahlil etilgan. Tadqiqot yakunida mavjud muammolar aniqlanib, kichik biznes eksport 
salohiyatini yanada samarali rivojlantirishga qaratilgan takliflar ishlab chiqilgan.

Kalit soʻzlar: kichik biznes, eksport salohiyati, eksportni moliyalashtirish, imtiyoz, xalqaro standartlar, diversifikatsiya, 
tashqi savdo, eksportni qo‘llab-quvvatlash jamg‘armasi, eksport bozorlari.

Abstract: This article analyzes the level of utilization of export potential by small business entities in Uzbekistan, existing 
challenges, and mechanisms for their resolution. The effectiveness of state-provided customs and tax incentives, 
financial support mechanisms, activity on digital trade platforms, and alignment with international standards is illustrated 
using statistical and graphical data. Furthermore, the trends in the growth of export market diversification, sources of 
financing, and types of products are examined in depth. The study concludes by identifying existing issues and presenting 
recommendations for more effective development of small business export potential.

Key words: small business, export potential, export financing, incentives, international standards, diversification, foreign 
trade, export support fund, export markets.

Аннотация: В статье анализируется уровень использования экспортного потенциала субъектов малого бизнеса 
в Узбекистане, существующие проблемы и механизмы их устранения. Эффективность предоставляемых 
государством таможенных и налоговых льгот, финансовых мер поддержки, активности на цифровых торговых 
платформах и адаптации к международным стандартам отражена с использованием статистических и графических 
данных. Кроме того, подробно рассмотрены тенденции роста географической диверсификации экспорта, 
источников финансирования и видов продукции. В завершение исследования определены актуальные проблемы 
и предложены рекомендации по эффективному развитию экспортного потенциала малого бизнеса.

Ключевые слова: малый бизнес, экспортный потенциал, экспортное финансирование, льготы, международные 
стандарты, диверсификация, внешняя торговля, фонд поддержки экспорта, экспортные рынки.

K I R I S H 
So‘nggi yillarda O‘zbekistonda kichik biznes va xususiy tadbirkorlik sub’yektlarining 

eksport faoliyatidagi ulushi sezilarli darajada oshdi. Ushbu jarayon mamlakat iqtisodiyotining 
diversifikatsiyalashuvi, xalqaro bozorlarga chiqish va barqaror rivojlanishga yo‘naltirilgan siyosatning 
ajralmas tarkibiy qismi sifatida namoyon bo‘lmoqda.

Ayniqsa, O‘zbekiston Respublikasi Prezidentining 2020-yil 18-avgustdagi PF-6042-sonli 
“Respublikada eksport va investitsiya salohiyatini yanada rivojlantirishga oid qo‘shimcha chora-
tadbirlar to‘g‘risida”gi Farmoni, 2020-yil 21-oktabrdagi PF-6091-sonli va 2021-yil 13-iyuldagi PQ-5184-
sonli qarorlar orqali kichik biznes sub’yektlarini eksportga yo‘naltirish va ularni qo‘llab-quvvatlash 
bo‘yicha kompleks choralar belgilab berilgan.

Kichik biznes eksportini rag‘batlantirishda davlat tomonidan taqdim etilayotgan imtiyozlar, 
moliyaviy qo‘llab-quvvatlash mexanizmlari hamda raqamli infratuzilmalarning joriy etilishi muhim 
ahamiyat kasb etmoqda.

Bundan tashqari, 2018-yil 29-noyabrdagi PF-5587-sonli Farmonda mahalliy ishlab 
chiqaruvchilarning eksport salohiyatini oshirish hamda ularning mahsulotlarini xalqaro bozorlarga 
olib chiqishda davlat ishtirokini kuchaytirish belgilab qo‘yilgan.

Shu bilan birga, eksport salohiyatidan to‘liq foydalanish uchun mavjud to‘siqlarni aniqlash va 
ularni bartaraf etish bugungi kunda dolzarb masalalardan biriga aylangan.

M A V Z U G A  O I D  A D A B I Y O T L A R  S H A R H I
Eksport faoliyatini rag‘batlantirishda institutsional va moliyaviy mexanizmlar muhim omillar 

sifatida ko‘riladi. Ilmiy adabiyotlarda bu mexanizmlar eksport muhitini shakllantirish, kichik va o‘rta 
biznesning tashqi bozorlarga chiqishini qo‘llab-quvvatlashda hal qiluvchi omil sifatida baholanadi. 
Xalqaro adabiyotlarga ko‘ra, eksportni rag‘batlantirish institutlari (Export Promotion Agencies — 
EPAs) mamlakat eksport salohiyatini oshirishda muhim vosita hisoblanadi (Lederman et al., 2010).  
Ushbu institutlar korxonalarga informatsion yordam ko‘rsatish, tashqi savdo ko‘rgazmalarida ishtirokni 
moliyalashtirish, bozor tahlillarini yetkazish kabi xizmatlar orqali eksport faoliyatini qo‘llab-quvvatlaydi. 
Melitz (2003) o‘zining “firm-level heterogeneity” modeli orqali, moliyaviy qo‘llab-quvvatlashga 
ega bo‘lgan firmalar xalqaro bozorlarda muvaffaqiyatli faoliyat yuritishini asoslab berdi.  Eksport 
kreditlari, sug‘urtalash, subsidiyalar va grantlar kichik korxonalarning tashqi savdoga chiqishidagi 
asosiy moliyaviy turtki hisoblanadi. O‘zbekistonda ham eksportni qo‘llab-quvvatlash bo‘yicha muhim 
institutsional tuzilmalar shakllangan. Xususan, “Eksportni qo‘llab-quvvatlash jamg‘armasi” (2020) 
faoliyati, tijorat banklari tomonidan eksport oldi moliyalashtirish xizmatlarining kengaytirilishi, bojxona 
va soliq imtiyozlarining joriy qilinishi muhim natijalar bermoqda (Raximov B.I., 2022). Raximova N. va 
Karimov A. (2021) o‘z tadqiqotlarida kichik biznes uchun eksport jarayonida davlatning institut sifatida 
ishtiroki, mahsulotlarni sertifikatlash, logistika infratuzilmasi va xalqaro ko‘rgazmalarda ishtirokni 
moliyalashtirish samaradorligini ko‘rsatib o‘tgan. Shuningdek, World Bank (2020) va OECD (2022) 
hisobotlarida eksportni rag‘batlantirish siyosatlarining muvofiqlashtirilganligi, ularning mikro, kichik va 
o‘rta biznes (KKOB) uchun alohida yondashuv asosida qo‘llanilishi zarurligi ta’kidlangan. Umuman 
olganda, adabiyotlarda eksportni rag‘batlantirishda davlatning aktiv roli, eksport kredit agentliklari 
(ECA), grantlar, qo‘llab-quvvatlash jamg‘armalari va onlayn savdo platformalari orqali ko‘rsatiladigan 
xizmatlar yuqori baholanadi. O‘zbekiston tajribasida esa bunday mexanizmlarning institutsional 
asosda integratsiyalashuvi va moliyaviy barqarorligi hal qiluvchi omillardan biri sifatida ko‘rilmoqda.

T A D Q I Q O T  M E T O D O L O G I YA S I
Mazkur tadqiqotda O‘zbekiston Respublikasi Savdo-sanoat palatasi hamda boshqa ochiq 

manbalardan olingan statistik ma’lumotlar tahlil qilindi. Tahlil jarayonida taqqoslash, trend, nisbat 
va o‘sish sur’atlarini hisoblash metodlaridan foydalanildi. Jadvallar asosida tarmoqlar, geografik 
yo‘nalishlar, moliyalashtirish manbalari va eksport faoliyatining samaradorlik ko‘rsatkichlari chuqur 
o‘rganildi.

Tahlil natijalari O‘zbekiston Respublikasi Prezidentining eksportga oid hujjatlari, jumladan, 2021-
yil 14-yanvardagi PQ-4949-sonli hamda 2024-yil 14-martdagi PQ-126-sonli qarorlarida belgilangan 
ustuvor vazifalar bilan uzviy bog‘liq holda baholandi.

Mazkur me’yoriy hujjatlar tadqiqotning metodologik asoslarini shakllantirishda muhim manba 
sifatida xizmat qildi. Xususan, eksport faoliyatini moliyaviy qo‘llab-quvvatlash, mahsulotlarni 
sertifikatlashtirish va logistika xizmatlarini rivojlantirish bilan bog‘liq ko‘rsatkichlar belgilangan normativ 
hujjatlar asosida solishtirib tahlil qilindi.

T A H L I L  V A  N A T I J A L A R
Davlat tomonidan taqdim etilayotgan imtiyozlar, jumladan, bojxona va soliq yengilliklari, “yashil 

yo‘lak” tizimi orqali tezlashtirilgan bojxona rasmiylashtiruvi, shuningdek, “Eksportni qo‘llab-quvvatlash 

jamg‘armasi” va bank tizimi tomonidan ko‘rsatilayotgan moliyaviy qo‘llab-quvvatlash mexanizmlari 
kichik biznes uchun muhim yordam manbai hisoblanadi. Ushbu mexanizmlar orqali eksport oldi 
moliyalashtirish, mahsulotlarni sertifikatlashtirish va brendlash xarajatlari qisman qoplanadi. Bu esa 
kichik korxonalarni xalqaro standartlarga moslashishga rag‘batlantiradi.

Shuningdek, raqamli savdo platformalaridan foydalanish orqali xalqaro yarmarkalarda ishtirok 
etish imkoniyati kichik biznesning eksport imkoniyatlarini kengaytirmoqda. Mazkur platformalar xorijiy 
xaridorlar bilan bevosita aloqalarni o‘rnatish va mahsulotlarni onlayn tarzda targ‘ib qilishda samarali 
vosita bo‘lib xizmat qilmoqda. Shu bilan birga, davlat tomonidan e-commerce platformalarida 
ro‘yxatdan o‘tish hamda reklama xarajatlarini qoplash uchun grantlarning ajratilishi kichik biznesni 
raqamli savdoga jadal kirishga undamoqda.

Eksport salohiyatidan foydalanish darajasi nuqtai nazaridan qaralganda, kichik biznes 
sub’yektlarining eksport hajmi va geografik qamrovi ortib bormoqda. 2020–2024-yillar davomida 
kichik biznes eksport hajmi 3100,9 million AQSh dollaridan 8973,3 million dollargacha o‘sib, o‘sish 
darajasi 189,4 % ni tashkil etdi. Eksportdagi ulushi esa 20,5 % dan 33,3 % gacha oshdi, bu esa kichik 
biznesning eksportdagi o‘rni ortayotganini ko‘rsatadi. Eksport amalga oshirilgan davlatlar soni 25 
tadan 40 dan ortiq davlatgacha kengaydi, ya’ni kichik biznes eksportining geografik diversifikatsiyasi 
yaxshilandi.

Biroq, kichik biznes eksport salohiyatidan to‘liq foydalanishda hali bir qator muammolar mavjud. 
Ularga, avvalo, moliyaviy resurslarning cheklanganligi, xalqaro standartlarga moslashishda yuzaga 
kelayotgan qiyinchiliklar, marketing va logistika sohalaridagi yetishmovchiliklar kiradi. Shu sababli, 
mavjud eksportni qo‘llab-quvvatlash mexanizmlarini yanada takomillashtirish, xususan, kichik biznes 
sub’yektlarini xalqaro bozorlarga moslashishga ko‘mak beruvchi dasturlarni kengaytirish zarur.

1-jadval ma’lumotlariga ko‘ra, xalqaro standartlarga muvofiq mahsulotlar ulushi 2020-yilda 45 
% bo‘lgan bo‘lsa, 2024-yilda 65 % ga yetgan. Ushbu o‘sish 44,4 % ni tashkil etib, kichik biznes 
sub’yektlarining sertifikatlash va sifat tizimlarini joriy etishga bo‘lgan e’tiborining ortganini ko‘rsatadi. 
Bu holat ularning xalqaro bozorlarda raqobatbardoshligini ta’minlashga xizmat qilmoqda.

1-jadval. Kichik biznes eksport salohiyatining shakllanish ko‘rsatkichlari

Ko‘rsatkich 2020 2024 O‘sish (%) Izoh

Xalqaro standartlarga muvofiq 
mahsulotlar ulushi (%) 45 65 +44.4 Sertifikatlangan 

mahsulotlar ulushi

Eksport qilinadigan mahsulot turlari soni 50 85 +70 Mahsulotlar 
diversifikatsiyasi

Eksportga tayyor kichik biznes 
sub’yektlari soni 150,000 250,000 +66.7 Eksport faoliyati olib 

boradigan sub’yektlar

Manba: O‘zbekiston Respublikasi Savdo-sanoat palatasi ma’lumotlari.

Shuningdek, eksport qilinayotgan mahsulotlar turlarining 70 % ga o‘sgani mahsulotlar 
diversifikatsiyasi jarayonining jadallashganini ko‘rsatadi. Bunday ko‘rsatkichlar kichik biznes 
sub’yektlarining faqat bir necha turdagi mahsulotlar bilan cheklanmasdan, bozor talabiga 
moslashayotganidan dalolat beradi.

Jadvalda aks etgan yana bir muhim o‘zgarish — eksportga tayyor kichik biznes sub’yektlari 
sonining ortishi bilan bog‘liq. Ushbu ko‘rsatkichlar kichik biznes uchun yaratilayotgan qulay muhit — 
moliyaviy, infratuzilmaviy va institutsional qo‘llab-quvvatlov choralarining ijobiy natijasidir.

1-diagramma.
Manba: O‘zbekiston Respublikasi Savdo-sanoat palatasi ma’lumotlari.

1-diagramma ma’lumotlariga ko‘ra, 2024-yilda eksportni moliyalashtirishda davlatning roli sezilarli 
darajada kuchaygan. 2020-yildagi 25 foizlik ko‘rsatkich 2024-yilda 40 foizga yetgan. Bu esa “Eksportni 
qo‘llab-quvvatlash jamg‘armasi” kabi davlat institutlari faoliyatining samaradorligini ifodalaydi.

Bunga qarama-qarshi ravishda, xususiy banklar tomonidan ajratilayotgan kreditlar ulushi 50 % 
dan 35 % ga kamaygan. Bu holat kichik biznes sub’yektlarining davlat tomonidan taqdim etilayotgan 
imtiyozli kreditlarga ustunlik berayotganini yoki tijorat banklari tomonidan qo‘yilayotgan talablarning 
murakkabligini ko‘rsatadi.

Shuningdek, tashqi investitsiyalar ulushi 5 % ga ortib, 15 % ga yetgan. Bu esa xalqaro moliyaviy 
institutlarning O‘zbekistondagi kichik biznes eksport salohiyatiga bo‘lgan qiziqishi ortib borayotganini 
va ularga nisbatan ishonch darajasi oshayotganini anglatadi.

2-diagramma ma’lumotlariga ko‘ra, eksport bozorlarining geografik taqsimotini tahlil qilganimizda, 
2024-yilda Rossiya va Qozog‘iston kabi an’anaviy bozorlarning eksportdagi ulushi kamayganini 
ko‘rish mumkin. Xususan, Rossiya ulushi 35 % dan 30 % ga, Qozog‘iston ulushi esa 20 % dan 18 % 
ga pasaygan. Ushbu ko‘rsatkichlar kichik biznes eksport geografiyasining qayta shakllanayotganidan 
darak beradi.

2-diagramma.
Manba: O‘zbekiston Respublikasi Savdo-sanoat palatasi ma’lumotlari.

Bunga qarama-qarshi ravishda, Xitoy va Turkiya yo‘nalishlarida eksport ulushi sezilarli darajada 
oshgan. Xususan, Xitoy bo‘yicha 46,7 % va Turkiya bo‘yicha 50 % lik o‘sish kichik biznesning 
yangi bozorlar sari faol ekspansiyasini ifodalaydi. Ushbu holat mahsulotlar diversifikatsiyasi hamda 
eksportni moliyalashtirish mexanizmlarining natijasi sifatida talqin etilishi mumkin.

Biroq, Birlashgan Arab Amirliklari (BAA) va Janubiy Koreya bozorlarida eksport ulushining 25 % 
ga kamaygani, mazkur yo‘nalishlarda raqobatning kuchaygani yoki logistika bilan bog‘liq muammolar 
mavjudligidan dalolat beradi. Bu esa eksport geografiyasini diversifikatsiyalash jarayonini ehtiyotkorlik 
bilan boshqarishni zarur etadi.

X U L O S A  V A  T A K L I F L A R
O‘zbekiston iqtisodiyotida eksport faoliyatini rivojlantirishda institutsional va moliyaviy 

mexanizmlar muhim strategik vosita sifatida namoyon bo‘lmoqda. Tahlillar shuni ko‘rsatadiki, davlat 
tomonidan shakllantirilgan institutlar — “Eksportni qo‘llab-quvvatlash jamg‘armasi”, eksport kreditlarini 
kafolatlash tizimi, bojxona va soliq imtiyozlari, shuningdek, xalqaro ko‘rgazmalarga ko‘mak dasturlari 
kichik biznes eksport salohiyatini oshirishda samarali ishlamoqda.

Moliyaviy qo‘llab-quvvatlov mexanizmlarining mavjudligi, xususan, eksport oldi moliyalashtirish, 
mahsulotlarni sertifikatlash va brendlash xarajatlarini qoplash imkoniyati kichik va o‘rta biznes 
sub’yektlarining tashqi bozorlarga chiqishini sezilarli darajada osonlashtirmoqda. Shuningdek, 
xalqaro donorlar va xorijiy moliyaviy institutlarning ishtiroki kuchayib borayotgani O‘zbekiston eksport 
infratuzilmasining barqaror rivojlanayotganidan dalolat beradi.

Biroq, hali ham marketing, logistika, xalqaro sifat talablariga moslashuv, hamda raqamli eksport 
xizmatlaridan foydalanish bo‘yicha muammolar saqlanib qolmoqda. Bundan tashqari, tijorat banklari 
tomonidan qo‘yilayotgan yuqori talablar kichik biznes uchun eksport kreditlariga to‘liq kirishni cheklab 
qo‘ymoqda.

Eksportni qo‘llab-quvvatlash jamg‘armasi faoliyatini kengaytirish va uning xizmatlaridan 
foydalanish imkoniyatlarini kichik biznes uchun soddalashtirish maqsadga muvofiq.

Tijorat banklari bilan davlat institutlari o‘rtasida koordinatsiyani kuchaytirish, kichik biznes uchun 
eksport kreditlarining kafolatlash mexanizmlarini soddalashtirish lozim.Eksportga tayyor korxonalar 
reyestrini shakllantirish, ularga texnik yordam ko‘rsatish va xalqaro standartlar bo‘yicha treninglar 
o‘tkazish amaliyotini joriy etish zarur.

Raqamli savdo platformalari orqali eksport qilishni rag‘batlantirish maqsadida e-commerce 
grantlarini kengaytirish va elektron sertifikatlash tizimini takomillashtirish kerak.

Mahalliy mahsulotlarni xalqaro sifat standartlariga moslashtirish uchun subsidiya dasturlarini joriy 
etish, ayniqsa ISO, HACCP, Halol va boshqa talablar bo‘yicha konsalting xizmatlarini moliyalashtirish 
muhim.

Eksport logistikasini rivojlantirish uchun logistika markazlari va eksport yo‘nalishlarida
infratuzilma loyihalarini qo‘llab-quvvatlash zarur.
Marketing xizmatlari va xorijiy bozorlar haqida ma’lumotlar bilan ta’minlaydigan yagona platforma 

tashkil etish orqali kichik biznesning eksport qarorlarini samarali qabul qilishiga yordam berish lozim.

FOYDALANILGAN ADABIYOTLAR RO‘YXATI
1.	 O‘zbekiston Respublikasi Prezidentining 2020-yil 18-avgustdagi PF-6042-sonli Farmoni — “Respublikada eksport 

va investitsiya salohiyatini yanada rivojlantirishga oid qo‘shimcha chora-tadbirlar to‘g‘risida”. https://lex.uz/uz/docs/-
4954642 

2.	 O‘zbekiston Respublikasi Prezidentining 2020-yil 21-oktabrdagi PF-6091-sonli Farmoni — “Eksport faoliyatini 
moliyaviy qo‘llab-quvvatlashni yanada kengaytirish chora-tadbirlari to‘g‘risida”. https://lex.uz/uz/docs/-
5060630?ONDATE=03.05.2024 

3.	 O‘zbekiston Respublikasi Prezidentining 2018-yil 29-noyabrdagi PF-5587-sonli Farmoni — “Mahalliy ishlab 
chiqaruvchilarning eksport salohiyatini yanada rag‘batlantirish chora-tadbirlari to‘g‘risida”. https://lex.uz/docs/-
4085146?ONDATE=19.09.2024 

4.	 O‘zbekiston Respublikasi Prezidentining 2024-yil 14-martdagi PQ-126-sonli Qarori — “Tashqi savdo va hududiy 
sanoatni rivojlantirishda tadbirkorlar birlashmalarining rolini yanada oshirish chora-tadbirlari to‘g‘risida”. https://lex.uz/
uz/docs/-6838934 

5.	 O‘zbekiston Respublikasi Prezidentining 2021-yil 14-yanvardagi PQ-4949-sonli Qarori — “2021-yilda O‘zbekiston 
Respublikasining eksport salohiyatini amalga oshirish chora-tadbirlari to‘g‘risida”. https://lex.uz/docs/-5219216 



IQ
T

IS
O

D
IY

O
T

Э
К
О
Н
О
М
И
К
А

E
C

O
N

O
M

Y
YA S H I L  I Q T I S O D I Y O T  VA  TA R A Q Q I Y O T 2025-yil, iyun.  № 6-son.

https://yashil-iqtisodiyot-taraqqiyot.uz594

6.	 O‘zbekiston Respublikasi Prezidentining 2021-yil 13-iyuldagi PQ-5184-sonli Qarori — “Eksport faoliyatini moliyaviy 
qo‘llab-quvvatlashni yanada kuchaytirish to‘g‘risida”. https://lex.uz/acts/-5060630?ONDATE=03.05.2024%2000 

7.	 Umarkulov, K. M. (2024). Yengil sanoat korxonalarini rivojlantirish va eksport imkoniyatlarini oshirish yo‘llari. Yashil 
iqtisodiyot va taraqqiyot, 1(4), 10–13.

8.	 O‘zbekiston Respublikasi Savdo-sanoat palatasi ma’lumotlari.



Manzilimiz: Toshkent shahar, Mirzo Ulug‘bek tumani 
Kumushkon koʻchasi, 26-uy. 

Jurnal sayti: https://yashil-iqtisodiyot-taraqqiyot.uz

2025. № 6

Ingliz tili muharriri:Ingliz tili muharriri: Feruz Hakimov Feruz Hakimov
Musahhih:Musahhih: Zokir ALIBEKOV  Zokir ALIBEKOV 
Sahifalovchi va dizayner: Sahifalovchi va dizayner:  Oloviddin Sobir o‘g‘li Oloviddin Sobir o‘g‘li

 © Materiallar koʻchirib bosilganda ““Yashil” iqtisodiyot va taraqqiyot” jurnali manba sifatida 
koʻrsatilishi shart. Jurnalda bosilgan material va reklamalardagi dalillarning aniqligiga mualliflar 

ma’sul. Tahririyat fikri har vaqt ham mualliflar fikriga mos kelamasligi mumkin. Tahririyatga 
yuborilgan materiallar qaytarilmaydi.

Jurnalga istalgan payt quyidagi rekvizitlar orqali obuna boʻlishingiz mumkin. Obuna boʻlgach, 
@iqtisodiyot_77 telegram sahifamizga toʻlov haqidagi ma’lumotni skrinshot yoki foto shaklida 
joʻnatishingizni soʻraymiz. Shu asosda har oygi jurnal yangi sonini manzilingizga joʻnatamiz.

Mazkur jurnalda maqolalar chop etish uchun quyidagi havolalarga
maqola, reklama, hikoya va boshqa ijodiy materiallar yuborishingiz mumkin. 

Materiallar va reklamalar pullik asosda chop etiladi. 
El.Pochta: sq143235@gmail.com

Bot: @iqtisodiyot_77
Tel.: 93 718 40 07

““Yashil” iqtisodiyot va taraqqiyot” jurnali 03.11.2022-yildan 
Oʻzbekiston Respublikasi Prezidenti Adminstratsiyasi huzuridagi

Axborot va ommaviy kommunikatsiyalar agentligi tomonidan
№566955 reyestr raqami tartibi boʻyicha roʻyxatdan oʻtkazilgan.

Litsenziya raqami: №046523. PNFL: 30407832680027


